
Staða vara og tungu við myndun  
samhljóða séð á hlið 

varahljóð tannvarahljóð millitannahljóð tannahljóð tannbergshljóð uppgómshljóð

/B/P/M/ /F/V/ /Þ/Ð/ /S/ /D/T/N/L/R/ /K/G/(NG)/lina /G/ 

Mynd 27. Staða tungu séð frá hlið við myndun samhljóða.

Hvar og hvernig myndast talhljóðin?
Að geta sagt hvernig og hvar einstök talhljóð myndast getur hjálpað t.d. 
einstaklingum sem eiga í lestrarörðugleikum („lesblinda”), eru lögblindir, 
heyrnarskertir/lausir (Döff) og einstaklingum með erlent tungumál.

Hönd notuð til að finna blástur eða titring

 
   

Mynd 28. Sýnir hvernig „finna” má hljóðin út frá myndunarstað. 

Titring í nefi.
(Frá nefhjóðum 
/M/ /N/ og /NG/)

Blástur úr munni.
(Frá blásnum 

hljóðum t.d. /F/Þ/P/
T/K/S/H/)

Titring í munnholi.
(Frá rödduðum hljóðum 

í munnholi þ.e.a.s. 
sérhljóðum og rödduð
um samhljóðum t.d. /L/)

Titring frá /R/.
(Hönd lögð  

að kverk) Smá 
hnykkur við 
myndun /B/ 

/D/ /G/ 

Myndun varahljóða (sjá mynd 28 á bls. 94) 
Varahljóðin myndast þegar varir eru 
lagðar saman. Þau eru: 
/M/ röddun í nefi. Leggðu fingur að nefi 
til að finna titringinn. 

/B/ smellhljóð sem myndast þegar næsta hljóð ryðst út. Leggðu fingur að 
kverk þegar BA er sagt. Þá finnst smá hnykkur. 
/P/ blásturshljóð. Leggðu fingur framan við varir til að finna blásturinn. 

Tannvarahljóð (sjá mynd 28 á bls. 94)

Tannvarahljóðin myndast þegar efri 
tennur leggjast ofan á neðri vör. Þau eru:
/V/ röddun. Leggðu fingur að höku til að 
finna titring. 

/F/ blástur. Leggðu fingur framan við munn til að finna blásturinn. 

Millitannahljóð (sjá mynd 28 á bls. 94) 
Millitannahljóð myndast þegar tungu er 
stungið út milli framtanna. Þau eru: 
/Ð/ röddun. Leggðu lófa að kinn til að 
finna titring. 

/Þ/ blástur. Leggðu fingur fyrir framan munn til að finna blásturinn. 

Tannhljóð (sjá mynd 28 á bls. 94)

Tannhljóðið /S/ myndast þegar tennur eru 
lagðar laust saman og tungan dregin frá 
tönnunum svo blástur geti átt sér stað 

aftan á tennurnar. Leggðu fingur framan við tennur til að finna blásturinn. 

Tannbergshljóð (sjá mynd 28 á bls. 94)

Tannbergshljóðin myndast þegar jaðarinn 
á fremsta hluta tungu (tungubroddur) er 
lagður upp í tannbergið bak við fram
tennur í efri góm. Þau eru:

/D/ smellhljóð sem myndast þegar næsta hljóð ryðst út. Leggðu fingur að 
kverk þegar /DA/ er sagt. Þá finnst smá hnykkur. 
/T/ blásturshljóð. Leggðu fingur fyrir framan munn til að finna blásturinn. 
/N/ röddun í nefi. Leggðu fingur að nefi meðan hljóðið er sagt til að finna 
titring. 
/L/ röddun í munni. Leggðu lófa að kinn til að finna titring. 
/R/ sveifla. Leggðu handarbak undir höku til að finna titring.

Uppgómshljóð (sjá mynd 28 á bls. 94) 
Uppgómshljóðin myndast þegar tungu
baki er lyft upp í mjúka góminn. Tungu
broddurinn liggur þá niðri bak við tennur 
í neðri góm. Framburðarhljóðin eru:

/G/ smellhljóð sem myndast þegar næsta hljóð ryðst út. Leggðu fingur að 
kverk þegar /GA/ er sagt. Þá finnst smáhnykkur. 
/K/ blásturshljóð. Leggðu fingur fyrir framan munn þegar /KA/ er sagt til að 
finna blástur. 
/NG/ röddun í nefi eins og t.d. í orðinu langa. Leggðu fingur að nefi til að 
finna titring. 
lina /G/ blásturshljóð eins og í orðinu lag. Leggðu fingur að munni til að finna 
blástur. Röddun eins og í orðinu laga. Gríptu um kjálka til að finna titring. 

Blásturshljóðið /H/ (sjá mynd 28 á bls. 94)

Blástur sem myndast í gegnum opinn munn með talfæri í hlutlausri stöðu. 
Léttur herpingur í koki.
Finndu blástur með því að setja handarbak eða lófa fyrir framan munn.

Hljóðmyndun samhljóða:
Kyrrstaða Blástur Röddun Sveifla

Varahljóð B P M
Tannvarahljóð F* V
Millitannahljóð Þ Ð*
Tannahljóð S

Tannbergshljóð D T N (í nefholi) 
L (í munnholi) R

Uppgómshljóð G K 
lina G* nefmælt G (eins og í „langa”)

Opið hljóð H

Tafla 24. Ath. */F/ /Ð/ og lina /G/ hafa þá sérstöðu að vera rödduð þegar þau standa á milli 
tveggja raddaðra talhljóða t.d. sérhljóða en annars ekki. 

„ Samhljóðinn” /J/
Sjálfsagt eru einhverjir sem sakna samhljóðsins /J/ í upptalningu samhljóða. 
Ástæðan fyrir því er sú að líta má á /J/ sem bastarð án eigin hljóðs. Það má 
eiginlega segja að /J/ „steli” hljóði af /Í/ og /Ý/ eftir því hvaða hljóð fer á eftir 
sb. ÍATA (jata) eða ÝÓL (jól). 

Framstætt /G/ og framstætt /K/
Í hljóðfræði er talað um framgómmælt /G/ og framgómmælt /K/. Í þessu riti er 
talað um líffræðilega möguleika á myndun framburðarhljóða. Þegar tíðnissvið 
framburðarhljóða í töluðu orði er skoðað á sérstöku tíðnislínuriti má sjá að 
viss samruni verður þegar talfærin breyta um talstöðu frá einu hljóði til 
annars. Á hinn bóginn gerist þetta á svo miklum hraða að eyrað nær að öllu 
jöfnu ekki að greina þetta „millihljóð” nema þegar um er að ræða /J/ í sam
bandi við /K/ og /G/ sb. get og ket. Þá heyrist /Í/ hljóð þegar kjálkinn skríður 
fram og dregur tunguna með sér. 

Það breytir hins vegar ekki því að líffræðilega séð myndast /G/ og /K/ við 
það, að tungubak lyftist upp í mjúka góm.

Framburðarhljóð /L/
Framburður á /L/ getur verið mismunandi eftir því með hvaða hljóðum það er 
sagt. Dæmi: Kalli – kalli – kalt. 
Í nafninu „Kalli” er framburðurinn eins og hann er þekktur sem /L/ t.d. í la la. 
Í orðinu „kalli” (sögnin að kalla) er tungan sett upp eins og segja ætti /D/ en 
síðan er blæstri skotið út í kinn. 

Í orðinu „kalt” hefur blásturinn í /T/ þau áhrif á /L/ að það verður blásið og 
óraddað. 

Framburðarhljóðið /G/
Líffræðilega getur framburður á G verið þrenns konar: 
/G/ sem smellur þegar næsta hljóð ryður sér braut, svokallað hart /G/ í orðum 
eins og gaman og gos.
/G/ sem er kallað lint /G/ þegar tungubak rétt snertir mjúka góminn. Getur 
verið óraddað eins og í orðunum lag og sig eða raddað eins og í orðunum laga 
og siga.
Nefmælt /G/ eins og í orðunum langa og söngur.

Skekkjur í talfærum geta komið í veg fyrir réttan framburð
Skakkt bit getur hindrað eðlilegar talhreyfingar með þeim afleiðingum að 
sum framburðarhljóð afmyndast í framburði. 

Eðlilegt bit. Rétt bit er það kallað þegar jaxlar stand
ast á og framtennur í efri góm falla rétt fram yfir 
framtennur í neðri góm. Þannig liggur tungan rétt í 
munnholi og getur hreyfst eðlilega. 

Undirbit. Í undirbiti skagar neðri kjálki fram fyrir efri 
kjálka. Þar sem tungan er föst í neðri kjálkanum getur 
hún dregist undir framtennur í efri góm sem hindra 
þá eðlilega hreyfingu tungu í myndun vissra tal

hljóða. Það framburðarhljóð sem getur bjagast í slíkri stöðu talfæra er /S/ þar 
sem framtennur ná ekki að mætast rétt.

Yfirbit. Í yfirbiti er neðri kjálki of stuttur eða efri 
gómur skagar of langt fram. Vegna þess getur tungan 
– sé hún í eðlilegri stærð – lagst yfir tennur í neðri 
kjálka og komið í veg fyrir eðlilega myndun sumra 

framburðarhljóða. Það sama gildir fyrir yfirbit og undirbit að ekki er hægt að 
mynda framburðarhljóðið /S/ á eðlilegan hátt. 

Krossbit. Í krossbiti smella jaxlar ekki rétt saman, ann
að hvort öðru megin eða báðum megin. Í slíkri stöðu 
getur tungan lent undir jöxlum í efri góm og þá er hætt 
við að einhver talhljóð myndist ekki rétt, t.d. /S/ og /R/. 

Djúpt bit. Djúpt bit er það kallað þegar framtennur í 
efri góm falla of langt yfir tennur í neðri góm. Bitið 
getur verið það djúpt að framtennur í neðri góm nái 
að særa tannbergið. Djúpt bit getur valdið því að 

munnhol verði of þröngt til þess að tungan geti hreyft sig eðlilega við myndun 
framburðarhljóða. Afleiðingin getur orðið óskýrt tal. 

Opið bit er stundum kallað „snuddubit” vegna þess 
að ef barn er of lengi með snuð þá getur kraftmikið 
sog þess valdið þessarri bitskekkju. Ástæðan er sú að 
hjá ungum börnum eru beinin ekki enn búin að ná 

fullri hörðnun og því getur tannstaðan skekkst. Opið bit veldur því að tungan 
leitar fram í opið og getur valdið þannig framburðarröskun. T.d. næst ekki að 
mynda réttmælt /S/ þar sem framtennur ná ekki saman. Loftstraumurinn nær 
því ekki að skella á bakfleti framtannanna. 

Hreyfifærni tungu 
Stærð. Ef tunga er of stór í munnholi getur það komið niður á hreyfifærni 
hennar. Þar með er hætta á að hún geti ekki hreyfst nákvæmlega þannig að 
framburðarhljóð hljómi rétt. 

Tunguhaft. Ef tungubroddi er lyft upp sést eins
konar festing sem liggur frá henni miðri og niður 
á bak við framtennur í neðri gómi. Þessi festing 
gengur undir nafninu tunguhaft. Í raun sést hér í 
örþunnan millivegg sem gengur eftir miðri tung
unni og skiptir henni í tvo hluta. Ef þessi festing 

er of stutt eða tunguvöðvar of langir þá dregst tungubroddurinn niður og þar 
með er ekki hægt að lyfta honum upp í tannberg. Skilyrði fyrir myndun 
tungubrodds /R/ er að tungubroddur geti lagst sléttur að tannbergi og myndað 
þá mótstöðu sem nægir til þess hann fari að titra. Oftast er hægt að klippa á 
tunguhaftið og losa þannig um tungubroddinn. 

Svæsið tunguhaft.

FRAMBURÐARÆFINGAR

Æfingar í að auka skýrmæli (fylgdu eftir í huganum hverri 
einstakri hreyfingu talfæra við talhljóðamyndunina) 

Staða talfæra í framburði á orðinu Jón (Ý – O – Ú – N) 

/Ý/	 /O/	 /Ú/	 /N/ 

Mynd 29. Sýnir hreyfingar talfæra við framburð á orðinu „Jón”.

Myndirnar sýna þegar orðið „Jón” er sagt ofur hægt og með því að gera smá
þögn á milli hljóða. Á myndunum má sjá hvernig kjálkinn og tungan breyta 
um hreyfingu fyrir hvert einstakt talhljóð og hvernig tungan leggst að lokum 
upp í /N/. Að öllu jöfnu verður einstaklingurinn ekki var við þessar hreyfingar 
þar sem orðið er sagt á augnablikshraða. 

Oft getur verið erfitt að segja orð það hægt að hverri munnhreyfingu sé í 
raun stýrt og hún gerð meðvituð. Til þess þarf fulla einbeitingu við að leiða 
hugann að talfærahreyfingum eins og hreyfingum tungu, beitingu vara og 
stöðu kjálka en láta ekki vanann ráða för. 

—— GÆTA ÞESS AÐ HAFA ALLTAF BIL Á MILLI TANNA 
Í TALMÁLI. TENNUR EIGA ALDREI AÐ SNERTAST 

NEMA Í FRAMBURÐI Á TALHLJÓÐINU /S/  ——

ÆÆ
FF
II
NN
GG
AA
RR

Tökum sem dæmi hvernig þarf að gera sér grein fyrir talfærahreyfingum í 
orðinu „Jón”:

„Jón“ Opnun 
munnhols Staða kjálka Staða tungu Staða vara

/Ý/ Hálfopið Aðeins 
framstæður

Tungan spennist aðeins með 
tungubrodd niðri 

Hálfdregnar  
í stút

/O/ Mjög opið Spenntur veru- 
lega niður á við

Svipuð og við myndun á /Ý/ 
nema meiri slökun á tungu

Hálfdregnar  
í hring

/Ú/ Hálfopið Er skotið aðeins 
niður og aftur

Svipuð og við myndun á /O/ en 
með meiri spennu Dregnar í stút

/N/ Hálfopið Skotið fram og 
upp

Tungubroddur spennist upp í 
tannberg Slakar

Tafla 25. Sýnir útskýringar á hvernig talfærin vinna í orðinu „Jón”.

Æfingar til að finna einstaka hreyfingu talfæra. Það þarf að 
gæta þess að fara eftir framburðarhljóðum en ekki eftir því 
hvernig orð eru skrifuð: 

A – Í – V – A – R (Ævar); A – Ú (á); H – E – Í – M – A (heima); Í (í);  
R – E – Í – K – Í – A – V – Í – K (Reykjavík). 

S – N – Í – O – Ú – L – Ö – Y – G (Snjólaug); F – O – Ú – R (fór);  
T – I – L (til); K – Í – E – B – L – A –V – Í – K – U – R (Keflavíkur).

Þ – Ú – NG (nefmælt g) – L – I – N – D – I (þunglyndi); 
H – R – Í – A – Ú – Ð – I (hrjáði); S – A – Í – V – A – R (Sævar). 

A – Ú – R – N – Í (Árný); S – O – Ú – M – I (sómi); Ö – Y – Ð – I (Auði). 

ÆÆ
FF
II
NN
GG
AA
RR

Æfingar með mismunandi opnun munnhols
/A/ (mesta opnun í tali – lægsta staða kjálka u.þ.b. 1,4 cm milli 
tanna í daglegu máli). 
/Í/ (mesta lokun í tali – efsta staða kjálka u.þ.b. 0,3 cm milli tanna).
Æfið til skiptis /A/ – /Í/A/ – /Í/Í/ – /A/Í/ – /A/.

Æfingar í lögun vara
/Ú/ (mesta kringing vara). 
/Í/ (mesta strekking vara út í hliðar). 
Æfið til skiptis /Ú/ – /Í/Ú/ – /Í/Í/ – /Ú/Í/ – /Ú/.

Æfing á hljóði sem myndast við samdrátt kinna 
/Y/ ( J getur haft þennan framburð t.d. í orðinu „ já”).
Æfið já já já með ýktu /Ý/ hljóði.

Berið alla sérhljóðana skýrt fram og finnið fyrir stöðu talfæra 
við myndun þeirra:
Einhljóðana: /A/ – /E/ – /I/ – /Í/ – /O/ – /U/ – /Ú/. 
Tvíhljóðana: AÚ (á) – EÍ (ei) – ÍE (é) – OÚ (ó) – AÍ (æ) – ÖY (au). 

ÆÆ
FF
II
NN
GG
AA
RR

Rödd og framburður í 

FRAMSÖGN

Blæbrigðarík rödd og skýr framburður vekur hlustunarlöngun hjá áheyranda. 
Ef raddblær hugnast ekki fólki og / eða framburður er ekki nægilega skýr þá 
missir fólk áhuga og hættir að leggja við hlustir hversu áhugavert sem efnið 
er. Þetta ættu allir framsögumenn (t.d. kennarar, leiðsögumenn og þingmenn) 
að hafa vel í huga. 

Þessum kafla er ætlað það hlutverk að kenna fólki á leyndardómana sem 
búa að baki því að geta gert frásögn lifandi og eftirsóknarverða til hlustunar. 
Leyndardómarnir felast í því að geta stjórnað eigin rödd og framburði á svip
aðan hátt og leikari gerir til að fanga hlustunarlöngun. 

Að byggja upp frásögn
I raun má segja að framsögn eða frásögn gangi út á að svara óspurðum 
spurningum áheyranda. Sé þess gætt að svör séu gefin við spurningum sem 
innihalda spurnarorðin hvað, hvar, hver, hvenær, hvernig, af hverju og til hvers, 
ætti nokkuð heilleg frásögn að fást. 

Segja má að þessi spurnarform skiptist í tvennt: 
1) �Annars vegar eru upplýsingaspurningar með spurnarorðin hvað, hvar, hver, 

hvenær sem ekki þarfnast mikillar umhugsunar við að svara.
•  Hver var með þér? 
•  Hvenær komstu?
•  Hvar varstu?
•  Hvað varstu að gera?

2) �Hins vegar eru spurningar sem innihalda spurnarformin hvernig, af hverju 
og til hvers. Svör við þeim spurningum eru persónubundin hverjum fyrir 
sig og byggja á persónulegum skoðunum og reynslu.
•  Hvernig er starfinu þínu háttað?
•  Af hverju sóttir þú um þetta starf?
•  Til hvers ertu að gera þetta?

Tökum dæmi um uppbyggingu heildstæðrar frásagnar.
a) �Ef ég segi „ég” og síðan ekki meir er það ekki að gefa hlustandanum 

neinar upplýsingar sem slíkar. Hins vegar er ég búin að svara spurning
unni sem gæti byrjað á hver. 

b) �Sé síðan bætt við „fór” er komin einhver mynd á frásögnina en það vantar 
frekari skýringu nema hlustandanum hafi verið kunnugt um hvert ég 
hafði farið. Á hinn bóginn er búið að svara spurningu sem gæti byrjað á 
hvað (= hvað ég hafi gert). 

c) �Sé enn bætt við „Ég fór í gær” er búið að svara spurningu sem varðar 
tíma þ.e.a.s. hvenær. 

d) „Ég fór í gær fljúgandi” sem svarar hvernig ég fór. 
e) �Enn er haldið áfram. „Ég fór í gær fljúgandi til Reykjavíkur”. Þar með er 

svar við hvert (hvar) spurningunni svarað. 
f) �„Ég fór í gær fljúgandi til Reykjavíkur af því ég átti tíma hjá augnlækni”. 

Þar með er „af hverju” spurningunni svarað.
g) �„Ég fór í gær fljúgandi til Reykjavíkur af því að ég átti tíma hjá augnlækni. 

Ég fór til þess að fá álit hans á versnandi sjón minni”. Þar með var spurn
ingunni til hvers svarað og komin heilstæð frásögn. Sé þetta sett í töflu 
gæti þetta litið svona út.

Hver hvað hvenær hvernig hvar (hvert) af hverju til hvers

Ég fór í gær fljúgandi til 
Reykjavíkur

af því ég átti tíma 
hjá augnlækni

til að fá skoðun hans á 
versnandi sjón minni

Með öðrum orðum að til að byggja upp frásögn þarf að tiltaka persónur (eða 
ígildi persóna) athöfn, tíma, staðsetningu, aðferð, ástæður og tilgang. Vanti 
eitthvað af þessu getur frásögnin orðið óskýr, ómarkviss og ófullnægjandi með 
skorti á nauðsynlegum upplýsingum. 

Sb. 
Ég fór. 
Fórst hvert? Til Reykjavíkur? Til útlanda? Í bíó? 

Það er röddin sem gefur orðunum meiningu
Mannsröddin hefur fyrst og fremst verið tengd ímynd söngs og 
hins talaða orðs. Á hinn bóginn er frumeðli hennar að láta í ljós 
tilfinningar. Hver þekkir ekki reiðiöskur, sársaukavein, hræðslu
óp, gleðióp og það sem aðeins einkennir manneskjuna, hlátur og 
grát? 

Allar dýrategundir, sem á annað borð geta gefið frá sér hljóð, 
nota það gagngert til að hafa áhrif á aðra. Þannig er röddinni beitt 
sem tæki til þess að ógna, vara við, laða að sér eða fæla frá. Þar er 
maðurinn engin undantekning. Þó manneskjan sé eina dýra
tegundin sem hefur hæfileika til að tjá sig í töluðum orðum er það 
þó fyrst og fremst tilfinningin sem býr í raddblænum sem gefur 
orðunum þýðingu. Hver myndi t.d. taka mark á einhverjum sem 
segði blíðlega „skammastu þín” eða höstuglega „mér finnst þú 
frábær”?

Þannig er röddinni í talmáli ætlað sama hlutverk hjá manninum 
eins og hjá dýrunum; að gefa til kynna tilfinningar og hafa með 
því áhrif á þá sem hlusta. 

Raddblærinn vekur tilfinningar í brjósti þess sem talað er til. Ef 
orðið „komdu” er sagt í blíðlegum tón vekur það upp annars kon
ar tilfinningar en ef sama orð væri sagt í skipunartón. Í raun þarf 
ekki alltaf orð til. Þannig er t.d. hægt að gefa til kynna samþykki, 
neitun, undrun og fyrirlitningu eingöngu með því að humma. 
Mannsröddin er því notuð gagngert til að hafa áhrif á aðra og 
heldur því í meginatriðum hlutverki sínu að laða að, fæla frá eða 
ná valdi yfir einhverjum. Allt þetta ber að hafa í huga í fram- 
sögn. 

Að vera vel meðvitaður um eigin rödd og framburð í framsögn
Eitt af því sem hjálpar einstaklingnum að temja sér skýra og 
áheyrilega framsögn er sá eiginleiki að geta heyrt til sjálfs sín 
þegar röddinni er beitt, hvort sem er í tali eða söng. Með því að 
virkja þennan eiginleika er hægt að stjórna bæði raddbeitingu og 
framburði og gera þannig málfar áheyrilegt. Reyndar er þetta sá 
eiginleiki sem gerir okkur kleift að leiðrétta okkur þegar okkur 

verður fótaskortur á tungunni. Þetta er nauðsynlegur eiginleiki 
vegna þess að ef minnstu mistök eru gerð í framburði, áherslu
notkun og/eða röddun þá getur orðið erfitt ef ekki ómögulegt að 
skilja það sem við erum að segja. Tónskynjun okkar er svo næm 
að hún leyfir afar lítil frávik. Þetta háir okkur ekki hvað síst þegar 
við erum að tala erlend tungumál sem við höfum ekki fullt vald á. 
Á hinn bóginn getum við sjálf verið andvaralaus gagnvart því 
hvernig eigin framsögn hljómar í eyrum annarra þar sem við vit
um sjálf hvað það er sem við erum að segja. 

Heilræði
•  �Talaðu aldrei svo hratt að hætta sé á að orðin renni saman. Of 

hratt tal þreytir talfærin og einnig áheyranda. Hann/hún verður 
að getað skilið á sem auðveldastan hátt það sem verið er að 
segja. Flókin heilastarfsemi býr að baki því að greina talhljóð 
rétt, raða þeim saman í orð og setningar og kóða það saman við 
eigin skilning. 

•  �Forðastu að tala með samanbitnar tennur. Láttu sjást í tungu í 
þeim hljóðum sem myndast milli tanna eins og /Þ/Ð/. Það auð
veldar áheyranda varalestur. Auk þess þreytast kjálkavöðvar 
þegar þeim er haldið samanbitnum, málfar óskýrist og röddin 
daprast. 

•  �Samanbitnir kjálkar orsaka að hreyfirými tungu minnkar og 
tungan dregst aftur í munnhol. Þá er hætt við að tungurætur 
hindri eðlilega hreyfingu barkakýlis með þeim afleiðingum að 
raddböndin fá ekki það hreyfifrelsi sem þau þurfa. Slíkt bitnar 
á skýrleika máls og rödd. 

•  �Reyndu að finna hreyfingu talfæra – einkum tungu og kjálka – í 
einstökum framburðarhljóðum. Slíkt hjálpar til við að tala 
hægar og skýrar og hlífir raddböndum við óþarfa álagi. 

Atriði sem þarf að hafa í huga gagnvart þeim sem eiga 
í erfiðleikum með hlustun, t.d. sjúklingum og eldra 
fólki: 
•  �Standa fyrir framan einstaklinginn.
•  �Byrja á að nefna hann með nafni.
•  �Athuga að athyglin sé vakin/vakandi.
•  �Tala hægt og skýrt.
•  �Leggja áherslu á öll atkvæði orðsins.
•  �Endurtaka ef þörf krefur.
•  �Hafa þagnir.
•  �Spenna ekki röddina upp.
•  �Nota tónhæð sem er manni eðlileg.
•  �Gæta þess að smáorð og endingar orða heyrist vel.
•  �Nota sterka rödd en gæta þess að hún spennist ekki upp.
•  �Endurtaka lykilorð í setningunni ef með þarf.
•  �Nota svipbrigði, jafnvel látbragð.
•  �Gera einstaklingnum auðvelt að lesa af vörum.
•  �Gæta þess, að samhljóðar heyrast illa hjá fólki sem farið er að 

missa heyrn vegna aldurs.
•  �Eldra fólk og heyrnarskertir eiga erfitt með að greina mál í há

vaða.
•  �Eldra fólk á oft erfitt með að greina mál barna og kvenna því 

með aldrinum minnkar hæfni til að greina hljóð sem liggja á 
tíðnisviði skærra radda.

Talað við ung börn og þá sem ekki hafa full tök á mál
inu, t.d. vegna þroskafrávika eða þá sem eiga ekki ís
lensku að móðurmáli
Þá þarf að:
•  �Tala hægt og skýrt.
•  �Gæta að eigin orðaforða. Þar geta verið orð sem áheyrandi skilur 

ekki og hefur ekki lært.
•  �Gæta að lengd málsgreina. Hlustunargeta barna og vinnsluminni 

er minna en okkar.
•  �Bera skýrt fram endingar. Íslenskur framburður býður upp á að 

endingar í orðum geti heyrst illa.
•  �Bera skýrt fram smáorð. Þau vilja detta niður í framburði eða 

renna saman við önnur orð.
•  �Passa upp á margbreytileika í beygingum. Mismunandi beyging 

getur breytt meiningu orða t.d.: „Hún fór með hann”, (hér 
ræður hann engu) eða: „Hún fór með honum”, (hér er um jafn
ingja að ræða). 

•  �Tónbrigði. Börn „lesa” í rödd. Þess vegna er ekki sama hvernig 
orðin hvar, hvenær og hvernig eru notuð við þau. Röng radd
beiting gefur röng skilaboð.

•  �Svipbrigði. Börn „lesa” í svipbrigði og styðja sig við þau sér til 
skilnings. Gefið ekki tvöföld skilaboð – segja eitt, en sýna annað 
í svip.

•  �Látbragð. Hæfilegar, lýsandi hreyfingar geta hjálpað barninu 
eða einstaklingnum við að skilja betur það sem verið er að 
segja.

•  �Snúa að einstaklingnum. Bæði berst röddin betur til eyrna áheyr
anda og hann nær að sjá framan í þann sem talar, sem auðveldar 
varalestur og að lesa í svipbrigði. 

Undirstöðuþættir áheyrilegrar framsagnar (samantekt)
Upphitun raddar og talfæra. Talfæri og raddfæri þurfa að 
vera liðug til þess að geta gefið frá sér hljómmikla, blæbrigðaríka 
rödd og skýran framburð. Fyrir langt mál skyldi alltaf byrja á því 
að hita upp radd- og talfæri. Að loknu löngu máli ætti að venja sig 
á að ná í burtu þreytu úr tal- og raddfærum með sömu æfingum 
og notaðar voru til upphitunar (sjá bls. 133-134). Þessu er svipað 
farið og hjá íþróttafólki sem reynir á líkamann í íþróttunum. Það 
er ekki lítil áreynsla sem leggst á allt vöðvakerfi tal- og raddkerfis 
í löngu máli. Því má ekki gleyma að það lýtur sama lögmáli og 
önnur vöðvakerfi líkamans – að hafa ákveðin þolmörk. 

Staðsetning þess sem talar. Gæta þarf sérstaklega að fjarlægð 
til hlustenda og að snúa að þeim.

Rétt líkams- og höfuðstaða framsegjanda skiptir máli 
bæði fyrir þann sem talar og þann sem hlustar. Slæmt er að snúa 
upp á hálsinn til að tala við fólk. Snúa skal öllum líkamanum 
þannig að andlit snúi að hlustandanum. Nota snúning á hælum til 
þess.

Áherslur gera mál skilmerkilegra, skiljanlegra og auka valdboð. 
Rangar áherslur geta breytt merkingu orða. Leggja þarf sérstaka 
áherslu á smáorð, öll orðin í samsettum orðum (t.d. Öxna–dals–
heiði) og beygingarendingar (t.d. hestur–inn). Leggja almennt 
áherslu á öll atkvæði þó að þyngsta áherslan sé almennt lögð á 
fyrsta atkvæði í orði.

Hljómur ræðst af raddsviði (dimmur/bjartur). Eintóna rödd 
þreytir.

Sönglandi gæðir röddina tilfinningu og gefur orðum merkingu. 
Orð geta misskilist ef ekki eru lagðar réttar tilfinningar í tónblæinn. 
Hver segir hryssingslega: „Ég elska þig”?

Raddstyrkur ræður hversu vel röddin berst og getur gætt hana 
valdboði. Breytileiki í raddstyrk heldur betur athygli áheyranda. 
Nauðsynlegt er að vera meðvitaður um fjarlægð til hlustanda.

Talhraði. Hratt tal óskýrir málfar og þreytir talanda. Of hægt tal 
þreytir áheyranda.

Stuttar þagnir a) hvíla raddfæri b) jafna öndun c) gefa áheyr
anda tóm til melta það sem var sagt.

Framburður þarf að vera skýr til að gera mál skiljanlegt.

Orðaforði sem er notaður. Áheyrendur verða að geta skilið 
það sem sagt er. Háfleyg, sjaldgæf eða fagbundin orð geta farið 
fyrir ofan garð og neðan. Dæmi: Hvað þýðir „ísogshæfni efnis”?

Vel og rétt framsett mál hvað snertir orðaval, setningaskipan 
og málfræði svo hlustandi eigi auðvelt með að skilja meiningu 
þess sem sagt er. Gæta vel að lengd málsgreina.

Svipbrigði auðvelda málskilning. 

Látbragð getur gefið máli aukna áherslu, aukið skilning og 
aukið valdboð.

Staðsetning fyrir framan hóp
Þar sem röddin berst sem hljóðbylgjur út úr munni þess sem talar, 
er eðlilegt að sá sem hlustar heyri best ef hann stendur beint fyrir 
framan framsegjandann. Þá er einnig hægt að lesa af vörum og 
fylgjast með svipbrigðum sem auðveldar skilning. Það er líka 
áríðandi að minnast þess að rödd er hljóð sem lýtur lögmálum 
þess að dofna með fjarlægð. Gott dæmi um það er rannsókn sem 
gerð var í Bandaríkjunum á hlustunarhæfni 5-7 ára barna (Crandell 
og Bess, 1986). Hlustunarskilyrði voru talin ásættanleg og kenn
arinn sagði eins atkvæðaorð í raddhæð sem toppaði hávaðann um 
6 dB. Raunin varð þessi:

82% barnanna heyrðu rétt það sem kennarinn sagði í tæpra 2ja 
metra (6 feta) fjarlægð.

55% barnanna heyrðu rétt það sem kennarinn sagði í rúmlega 
3½ metra (12 feta) fjarlægð.

36% barnanna heyrðu rétt það sem kennarinn sagði í rúmlega 
7½ metra (24 feta) fjarlægð, sem gæti verið samsvarandi öftustu 
röð í 8 metra langri kennslustofu.

Talað úti undir beru lofti
Þeir sem þurfa að tala utandyra t.d. fréttamenn og þeir sem þurfa 
að tala yfir stórum hópi t.d. leiðsögumenn og íþróttakennarar 
ættu að vera meðvitaðir um að þegar við tölum súpum við ósjálf
rátt loft inn um munn. Óværa í andrúmslofti eins og ryk, reykur 
eða uppgufun efna t.d. klór (sundkennarar standa við sundlaugar), 
brennisteinn (leiðsögumenn standa t.d. við hveri) sest á raddbönd 
og getur hæglega valdið ertingu. 

Ef talað er yfir stórum hópi þarf að nota gjallarhorn eða magnara 
þó ekki sé nema til þess að forðast að spenna röddina upp. Þeir 
sem heyra illa eða eru of langt frá þurfa að heyra það sem er sagt. 

Taka þarf tillit til veðuraðstæðna. Að tala í vindi reynir bæði á 
rödd og getur gert hlustanda erfitt fyrir að heyra. Vindurinn hefur 
bein áhrif á hljóðbylgjur sem eru að berast til eyrna áheyrenda. 
Hann getur bæði hamlað og hjálpað. Þess vegna er óæskilegt að 
tala upp í vindinn. 

Líkams- og höfuðstaða í framsögn 
Í framsögn er nauðsynlegt að líkams- og höfuðstaða sé rétt, 
sérstaklega í löngu máli eins og t.d. í fyrirlestrum. Það þarf að 
snúa sér að þeim sem er verið að tala við eða til, vegna þess að:
•  �Höfuðið situr þá rétt á hálsi og talfæri lenda ekki í skekkju eða 

klemmu. Hreyfifrelsi raddbanda er því ekki í hættu.
•  �Talið berst betur til þeirra sem hlusta. 
•  �Auðveldar varalestur. 
•  �Auðveldar að fylgjast með svipbrigðum sem auðveldar áheyr

anda skilning sérstaklega ef viðkomandi hefur ekki góð tök á 
málinu. 

Það þarf að forðast að spenna myndist í líkamanum. Ráð við því 
er að vera laus í mjöðmum og með axlir slakar.

Áherslur og raddblær (hljómur, sönglandinn) eru 
undirstöðuatriði
Þó að skörp skil séu á milli tónlistar og talmáls þá grundvallast 
hvorttveggja á takti og laglínu. Í stað þess að tala um takt og lag
línu í talmáli er talað um áherslur og raddblæ. Orð og setningar 
geta orðið illskiljanleg, ef ekki óskiljanleg, ef áherslur eða raddblær 
er ekki réttur þrátt fyrir að öllum reglum málfræði sé fylgt. 

Undirstöðuatriði talmáls og söngs
Í söng Taktur Laglína
Í talmáli Áherslur Raddblær (tónbrigði)

Tafla 26. Sýnir undirstöðuatriði í söng og tali. 

Takturinn eða áherslurnar í málinu
Munur á áherslum í talmáli og ritmáli
Í málfræði er talað um að orð skiptist í svo og svo mörg atkvæði 
sem hvert byrjar á sérhljóða (t.d. hest – ur, Kat – a, blóm – un – um). 

Þessu er öðruvísi varið í talmáli þar sem áherslan leggst á sam
hljóða t.d. eins og í orðinu „mikill” sem yrði „mi – kill” en yrði í 
atkvæðaskiptingu málfræðinnar „mik – ill”. 

Ef um samsett orð er að ræða, þ.e.a.s. orð sem eru búin til úr 
tveimur eða fleiri orðum er hvert orð höndlað fyrir sig, t.d. eins og 
Vest – ur / Hún – a / vatns / sýsl – a. 

Í talmáli gildir sama regla. Hvert orð er borið sérstaklega fram en 
takturinn (áherslurnar) fylgja reglum talmálsins Ves – tur / Hú – na 
/ vatns / sýs – la. 

Áherslur þurfa að vera réttar til þess að réttur skilningur náist 
Áherslur (takturinn) eru misþungar á atkvæðum og fer það eftir 
tungumálum á hvaða atkvæði aðaláherslan er lögð. Að öllum jafn
aði er lögð aðaláhersla á fyrsta atkvæði orða í íslensku, m.ö.o. 
raddstyrkurinn er mestur í byrjun orðs. Í öðrum tungumálum, eins 
og t.d. ensku og dönsku, er raddstyrkurinn mestur á öðru eða jafn
vel þriðja atkvæði. Ef ekki er farið eftir reglum hvers tungumáls og 
áherslan ekki lögð rétt getur orðið orðið illskiljanlegt ef ekki 
óskiljanlegt. Hver skilur t.d. „þor – skroð” eða „lau – garda – gur“? 
Þarna er búið að flytja áhersluna til í orðinu þorsk – roð og orðinu 
laugar – dagur. Sama gildir um önnur tungumál. Þannig geta 
Bretar átt erfitt með að skilja orðið „again” ef áherslan er lögð 
fremst í orðið. Öðru máli gegnir ef áherslan er lögð á /G/, þ.e.a.s. 
þegar framburðurinn verður „a – gain”. Hvað skyldi bustra – vel 
þýða? Ekkert. En hins vegar var reynt að lesa íslensku úr ensku af 
því að viðkomandi átti ekki von á ensku. Áhersla var því lögð á 
fyrsta atkvæði og orðið „vel” hljómaði kunnuglega. Við að flytja 
áhersluna á annað atkvæði varð orðið að bus – travel (bustravel) 
sem er velskiljanleg enska.

Æfingar:
Þing – mað – ur – inn
Kaff – fi – krús – in (Hér eru tvö /F/ í „kaff“ til þess að sérhljóðinn 
hljómi stutt)
Vinn – nu – mið – lun
Verk – fæ – rin
Þvott – ta – vé – lin 
Tam – nin – ga – mað – ur – inn

Áherslumunur getur breytt meiningu sama orðs eða orða
Áhersla getur verið borin fram afar veikt en nægilega sterkt til þess að einstak
lingur greini breytta merkingu orða. 

Sb.: 
Ein breið brú Hér er áherslan á orðinu breið
Einbreið brú Hér er áherslan á orðinu ein
Stór hljómsveit  Hér er áherslan á báðum orðum
Stórhljómsveit Hér er áherslan á orðinu stór
Dæmi um litla áherslubreytingu sem skiptir sköpum: Áreiti konu á netinu – 

Áreitti konu á netinu. Hér er mikill meiningamunur sem gæti verið erfitt að 
heyra nema fyrir þá sem hafa íslensku að móðurmáli. Í fyrri setningunni er 
gerandinn kona sem áreitir einhvern á netinu en í seinni setningunni er konan 
þolandinn sem einhver áreitir á netinu. Þetta litla dæmi sýnir hve litlu má 
muna í framburði svo merkingin breytist ekki og hve nauðsynlegt það er að 
gæta vel að framburði, ekki síst þegar börn eiga í hlut.

Ein breið brú eða einbreið brú. Hér er örlítill áherslumunur sem skiptir sköp
un við að skilja það sem er sagt. Sama má segja um orðin stór hljómsveit og 
stórhljómsveit.

Allir orðhlutar þurfa að heyrast vel í samsettum orðum 
Í raun má segja að ekkert langt orð sé til á íslensku heldur mis
munandi langar samsetningar stuttra orða. Það þarf þekkingu á 
tungumálinu til að geta greint hvert einstakt orð. Þegar Eyjafjalla
jökull gaus og komst í heimsfréttir voru erlendir aðilar í vand
ræðum með að bera orðið fram ekki síst vegna þess að þeir áttuðu 
sig ekki á því að um þriggja orða samsetningu var að ræða, þ.e.a.s. 
Eyja – fjalla – jökull. Fyrir þá sem ekki hafa góð tök á íslenskunni 
(t.d. börn, útlendingar, heyrnarskertir og einstaklingar með frávik) 
er áríðandi að hvert orð í samsetningu heyrist. 

Dæmi um misheyrnir: 
Vestur – Húna – vatns – sýsla varð Vestur – húmana – skýrsla hjá barni sem 
endurtók orðið eftir öðrum. 

Öxna – dals – heiði varð Öxa – ra – heiði hjá öðru barni.
Þetta gæti bent til að orð sem standa sem miðjuorð í samsettum orðum gætu 

heyrst illa. Það gæti því þurft að leggja sérstaka áherslu á þau orð með sterkari 
rödd sb. Öxna – DALS – heiði og Vestur – Húna – VATNS – sýsla.

Æfing
Lesið upphátt eftirfarandi texta og berið skýrt fram öll orð í sam
setningum. Finnið hvernig það hægir á talhraðanum og orðin 
verða skýrari og skiljanlegri.
Stór – bónda – dóttirin á Skjól – staða – brekku við Vestur – Ísa – fjarðar 
– djúp þótti af – skap – lega góður kven – kostur. 

Áhersla lögð á lykilorð
Með því að leggja sérstaka áherslu á eitthvert valið orð (lykilorð) í 
setningu er athygli hlustandans beint að því. Þannig geta fram
segjendur í raun stjórnað því hvernig þeir vilja láta skilja sig. 

Tökum setninguna: „Konan er farin“. Leggjum fyrst áhersluna á „konan” síð
an á „er” og loks á „farin”. Meiningin í setningunni breytist eftir því hvaða 
orð fær aukinn raddstyrk og skýrleika. Það eykur áhrifin ef smáþögn er gerð 
á eftir orðinu sem framsegjandinn vill að áheyrandinn taki sérstaklega eftir. 

Konan (þögn) …….. er farin. Með því að leggja aðaláhersluna á 
orðið „konan” beinist athygli hlustandans að persónunni og þar 
með þeirri staðreynd að „konan” sé farin.

Konan ER (þögn)…………farin. Í þetta skipti er athyglinni beint 
að orðinu „er” og þar með að gjörðinni, þ.e.a.s. að þeirri staðreynd 
að konan „er” farin.

Konan er ,……FARIN. Í þetta skipti getur raddblærinn breyst í 
undrun. Sé athyglinni þannig beint að orðinu „farin” vaknar 
spurningin: „Nú hvað gerði ég henni?” 

Æfingar í að leggja sérstakar áherslur á valin orð:
Lítill drengur átti heima hjá ungum foreldrum sínum uppi í sveit.
a) Leggið aðaláhersluna á lýsingarorðin.
Lítill drengur átti heima hjá ungum foreldrum sínum uppi í sveit.
b) Leggið aðaláhersluna á sögnina.
Lítill drengur átti heima hjá ungum foreldrum sínum uppi í sveit.
c) Leggið aðaláhersluna á nafnorðin. 
Lítill drengur átti heima hjá ungum foreldrum sínum uppi í sveit.
d) Leggið aðaláhersluna á öll smáorðin.
Lítill drengur átti heima hjá ungum foreldrum sínum uppi í sveit.

Áhersla lögð á smáorð 
Smáorð eins og t.d. rýmishugtök (t.d. í, á, að, upp, inn) eru afar mikilvæg fyrir 
skilning. Hver skilur t.d. Hann situr stól? Á hinn bóginn ef sagt er hann situr Á 
stól skilur áheyrandinn hvað er átt við. 

Hann situr honum? Var átt við hjá honum, með honum, undir honum, á 
honum?

Hún hannar fyrir íþróttafélög víða um heim.
Hún hannar íþróttafélög víða um heim.
Ég ætla að hafa þetta í eftirmat.
Ég ætla að hafa þetta eftir mat.
Talhraðinn getur gert það að verkum að smáorð missa áherslu, þau renna til 

eða detta hreinlega niður. 
Dæmi: Hann stendur uffvi vegg (upp við vegg). Hún er að þurrka a bókum 

(þurrka AF). Orðið af er illheyranlegt – ef heyranlegt – í framburði. 
Í framsögn verður að hafa varann á þessu og gæta þess að bera smáorðin 

skýrt fram, ekki síst ef áheyrendur hafa ekki alltof gott vald á tungumálinu 
eins og t.d. börn, heyrnarskertir, einstaklingar með frávik eða fólk með annað 
móðurmál. 

Æfing :
Berið skýrt fram smáorðin:
Hún stóð UPP VIÐ vegginn.
Hann kom MEÐ henni.
Þau sitja Á bekknum.

Áhersla lögð á beygingarendingar 
Beygingarendingar geta skipt miklu máli í sambandi við málskilning og þurfa 
því að heyrast vel. Þar sem áherslan liggur að öllu jafna á fyrsta atkvæði í 
íslensku getur raddstyrkurinn hafa dvínað verulega í endingunni. Dæmi 
„skólnum” sem ætti í skýrum framburði að vera „skólAnum” eða „skólUn
um”. Því getur verið nauðsynlegt að leggja sérstaka áherslu á beygingaend
ingarnar svo þær heyrist vel, ekki síst ef þær skipta máli fyrir skilning. Dæmi: 
Konan fór með drengNUM – Konan fór með drengINN. Hér er merkingar
munur. Í fyrri setningunni er um jafninga að ræða en í seinni setningunni er 
það hún sem ræður för. 

Æfing:
HestarNIR voru í túnINU og bitu grasIÐ. 
MennirNIR klifu fjallIÐ og stóðu loks á toppNUM 
KennarINN kom til barnANNA og tók bækurNAR.

Raddblær (hljómur) og tilfinningar (sönglandi) í raddbeitingu 
Laglínan í málinu 
Í raun er það raddblærinn og sönglandinn sem gefa orðunum meiningu. 
Þannig getur sama orðið vakið upp mismunandi tilfinningar hjá þeim sem 
hlustar eftir því hvernig það er sagt samanber orðið „já“ og jafnvel orðið 
„nei”. Sum orð eru svo tilfinningabundin að þau verða að segjast á sérstakan 
hátt. Þannig er ekki hægt að segja með reiði í rödd: „Ég elska þig“, frekar en 
hægt er að segja blíðlega:„Ég hata þig“, það er að segja ef ætlast er til að tekið 
sé mark á því sem var sagt.

Sama er að segja um setningar.
Þetta tré (fullyrðing)
Þetta tré? (spurning) 

Tónhæð í setningum
Raddlægi getur verið mismunandi í spurningum. Gæti verið landshlutabundið 
hvort rödd fer upp eða niður í endingu setningar (radddæmi á rödd.is).

Varstu að gera eitthvað?
Er þetta systir þín?
Hvað er klukkan?
Heyrðir þú eitthvað um slysið?
Hvar er pillan?

Æfingar til að æfa mismunandi tónhæð (radddæmi á rödd.is).

Æfing 1
Svarið spurningunni: „Er blátt uppáhaldslitur þinn?” 
Leggið í svarið raddblæ fyrir:
Vafa	 Ég er ekki viss.
Vissu	 Aldeilis ekki.
Kímni	 Ertu biluð?
Leiði	 Asnaleg spurning.
Pirring	 Hvað meinarðu?
Fyrirlitningu	 Ég þoli þann lit ekki.
Spyrjanda	 Hvers vegna ætti það að vera?

Æfing 2 
Svarið spurningunni „Ertu viss um hvað þú ert að gera?“ 
Leggið í svarið raddblæ fyrir:
Fyrirlitningu	 Auðvitað!
Óvissu	 Nei, ekki alveg.
Óþol	 Ég verð vitlaus ef ég verð spurð aftur!
Ákveðni	 Já, og nú verð ég að fara.

ÆÆ
FF
II
NN
GG
AA
RR

ÆÆ
FF
II
NN
GG
AA
RR



126

Æfing 3
Æfingar til að æfa mismunandi tónhæð
Leggið í svarið raddblæ fyrir:

óþoli gleði spurningu vafa reiði ákveðni fyrirlitningu kímni tilhlökkun pirringi

í orðin:
OH
Já
Nei
Jæja
Ha

Æfing 4
Segið orðið „jæja” og farið upp með röddina í enda orðsins.
Segið orðið „jæja” og farið niður með röddina í enda orðsins.
Segið „halló” með dimmri rödd.
Segið „halló” með bjartri rödd. 

Raddstyrkur 
Varasamt er að ofmeta eigin raddstyrk og álíta að röddin berist 
eins og manni sjálfum finnst hún gera. Röddinni eru takmörk sett 
eins og öðrum hljóðum og því dofnar hún með fjarlægð og 
drukknar í hávaða. Samkvæmt svokölluðu „inverse square law” 
dofnar hljóðstyrkur sem nemur 6 dB fyrir hverja tvöföldun sem 
verður á fjarlægð frá hljóðuppsprettu. Þetta þýðir að því fjær sem 
áheyrendur eru þeim sem talar, þeim mun verr heyra þeir hvað 
sagt er. 

Vegna þess hve raddstyrkur er takmarkaður þarf að huga að 
því hvernig hægt er að láta málið berast sem skilmerkilegast til 
áheyranda. Þar skiptir miklu máli talhraði, skýr framburður, 
áhersluríkt og blæbrigðaríkt mál. Notkun magnarakerfis getur 
verið nauðsynleg. Það er enginn þess umkominn að geta dæmt 
um hvernig eigin rödd berst. 

Raddstyrkur í tilfinningaróti
Tilfinningarót getur komið raddstyrk úr skorðum. Þannig dregur 
sorg og depurð úr raddstyrk en reiði og ákefð spenna röddina 
upp. Ástæðan er a) truflun á eðlilegri öndun og þar með loftflæð
inu sem fer upp í gegnum raddböndin, b) í reiði og ákefð spennast 
raddmyndunarvöðvar upp. Þannig eru hreyfingum barkakýlis 
settar skorður, raddböndin strekkjast, röddin spennist upp og 
verður eintóna. 

Agaröddin
Við aðstæður þar sem t.d. þarf að beita aga verður viðkomandi að 
vera meðvitaður um hvernig röddinni hættir til að spennast upp, 
verða eintóna og jafnvel skræk. Það sem hægt er að gera er að 
ganga að þeim sem þarf að aga, snúa að honum/henni, beita rödd
inni þannig að hún spennist ekki upp, láta röddina hljóma í 
munnholi – vera fastmæltur, tala hægt með vissum þögnum, leggja 
áherslu á hvert einasta atkvæði í orðunum og leggja sérstaka 
áherslu á lykilorð. Vera stuttorður og gagnorður (radddæmi á 
rödd.is).

Æfingar til þess að fá tilfinningu fyrir tónbrigðum
Sum hljóð eru gleðihljóð af því að þau er ekki hægt að segja nema 
með brosi. Röddin liggur þá hátt uppi og oft koma þessi hljóð 
fyrir í orðum sem þýða eitthvað sem felur í sér gleði. 

Broshljóð eru: /I/Í/E/É/. 
Við skríkjum af gleði og þá geta þessi hljóð komið fyrir eins og 

t.d. í orðinu VEIIIIII.
Við brosum ósjálfrátt þegar við segjum: gleði, fyndinn, kæti, hlæja, 

skríkja.
Aftur á móti dregst andlitið saman þegar orð merkja sorg. 
Talhljóðin /A/O/Á/ (eru dimm hljóð) koma fyrir í orðum sem 

merkja sorg eða depurð. 
Við erum t.d. döpur þegar við segjum orðin: harmur, sorg, dapur, 

gráta.
Röddin fer upp	 Röddin fer niður 
ping	 pong
ding	 dong 
*hátt	 lágt*
bjart	 dimmt
upp	 niður 
mjúkur	 harður
*loft	 gólf*
mjúkur	 grófur
hvítur	 svartur
*himinn	 jörð*

*Takið eftir hvernig meiningin „upp“ og „niður“ liggur í orðunum 
sjálfum.

Leikið með rödd
Handahreyfingar geta stjórnað raddblæ. Segið setninguna: „Ég á 
hund”, og heyrið hvernig röddin breytist við mismunandi handa
hreyfingar (video á rödd.is): 

1) �„Ég á hund”. Snúið lófunum upp og lyftið í 
takt við atkvæðin (röddin fer upp). 

2) �„Ég á hund”. Steytið hnefa í takt við atkvæðin 
(röddin verður reiðileg).

3) �„Ég á hund”. Otið fingri í takt við atkvæðin 
(Röddin verður ákveðin).

4) �„Ég á hund”. Hristið ykkur og hoppið um á 
meðan (röddin verður glaðleg).

Í sumum orðum eru hljóð eða hljóðasambönd sem gefa til kynna merkingu 
orðsins 
Dæmi:

„Skvetta“ (setjið mikinn hljóm í S þannig að orðið verði líkt /SKÚVETTA). 
„Hoppa“ (áherslan liggur á O). 
„Hrækja“ (áherslan liggur á H og R). 
„Oj bara“ (hér er áherslan á J (Ý) og munnvikin dragast niður í viðbjóði. 
„Skella“ (hvellur heyrist).

Æfingar fyrir mismunandi raddstyrk: 
Hvíslum: Mikið er gaman að syngja. 
Segja til skiptis á hvísli og með rödd: Já já já já.
Veik rödd: Mikið er gaman að syngja.
Sterk rödd: Mikið er gaman að syngja.
Skær rödd: Mikið er gaman að syngja.
Dimm rödd: Mikið er gaman að syngja.
Lokkandi rödd: Komdu. 
Skipandi rödd: Farðu. 
Hrósandi rödd: Mikið ertu falleg.

Talhraði
Hratt tal óskýrir framsögn. Of hægt tal þreytir. 
Það sem ræður fyrst og fremst skýrum framburði er hæfileg 
hreyfing á talfærum. Að meðaltali má reikna með að talfærin séu 
að hreyfast um 800-900 sinnum á mínútu. Það þarf lítið út af að 
bregða til þess að talhljóð afbakist. Þar með er hætt við að 
skilningur áheyranda sé settur í uppnám. Í of hröðu tali geta hljóð 
bjagast eða þurrkast alveg út t.d. eins og „Hann stendur uff vi 
vegg” sem ætti að vera „Hann stendur upp við vegg”. Þarna breytt
ust orðin „upp við“ í framburði vegna hraða.

Dæmi um misheyrn þegar talað var of óskýrt og hratt:
„Mikið rigndi í dag” sem skildist sem „Hver hringdi í dag”. 
„Loknum vinnudegi” sem skilaði sér sem „Loknu vinnubegi”.
„Sem þú ættir að sjá” sem skilaði sér sem „Sema ættir að sjá”.
„Var það ekki hundurinn ykkar sem elti köttinn?” sem skilaði sér sem 
„Vanta hundurinn ykkar elti köttinn?“

Skondin saga er til um þegar maður kom inn í söluturn og bað 
afgreiðslustúlku um sunnudagsmogga. Stúlkan leit forviða á 
manninn og sagði: „Sagðirðu sundsmokka?”

Á hinn bóginn þreytir of hægt tal áheyrendur, bæði verður 
sönglandinn í röddinni óeðlilegur og mötun á upplýsingum of 
hæg fyrir hlustandann.

Áhrifamáttur þagna
Ef talað er í belg og biðu er það bæði erfitt fyrir þann sem talar og 
þann sem hlustar. 

Fyrir þann sem talar þreytast talfæri og raddfæri vegna álags 
sem óðamælgin veldur. Öndun fer úr skorðum þar sem þess er 
ekki gætt að draga loft inn reglulega og viðhalda þannig súrefnis
magni líkamans. Þar með þreytist líkaminn. Þegar fólk talar í belg 
og biðu hættir því til að tala á innsoginu. Þar með er raddböndum 
hætta búin þar sem innöndunarloftið þurrkar öndunarveginn, 
auk sem það þurrkar munnhol. 

Sá sem hlustar þarf að geta hlustað sér til skilnings. Mikil og flókin 
heilastarfsemi á sér stað við túlkun á því sem við heyrum. Heilinn 
þarf að vinna úr einstökum talhljóðum, orðum, setningum, mál
fræði og tengja það sem sagt er við þá þekkingu sem við höfum 
fyrir. Eftir því sem við höfum minni þekkingu á því sem er sagt, 
þeim mun erfiðara er fyrir hlustandann að skilja. Of mikið upp
lýsingastreymi í einu þreytir því og gerir okkur erfiðar fyrir að 
melta það sem verið er að fræða okkur um. Með því að sá sem 
talar geri öðruhvoru smáhlé á máli sínu fær hlustandinn ráðrúm 
til að melta það sem er sagt, auk þess að hvíla hlustun. 

Hæfilegar þagnir gagnast því bæði framsegjanda og hlustanda.

—— MEÐ ÞVÍ AÐ GERA HÆFILEGAR ÞAGNIR 
ER HÆGT AÐ JAFNA ÖNDUN, HVÍLA TALFÆRI 

OG VÆTA MUNNHOL ——

Framburður þarf að vera skýr til þess að gera mál skiljanlegt
Framburðarhljóðin eru afrakstur talfærahreyfinga. Talhraðinn má ekki vera 
svo mikill að talfærin nái ekki að mynda þær hreyfingar sem eru nauðsynlegar 
til að orðið/orðin skili sér til skilnings. Hver skilur orðleysuna „grjótrúga“? 
Þarna datt talhljóðið H, sem myndast sem blástur, út. Orðið „grjóthrúga” ætti 
á hinn bóginn að vera flestum skiljanlegt.

Hér er alls ekki átt við það að talfærahreyfingar eigi að vera svo hægar að 
málfar verði óeðlilegt og þreytandi. 

Hvað þýðir?: 
Gjössel (Gjörðu svo vel). 
Hablaha (Það er bara það).
Akkurídísu? (Af hverju ertu í þessu?).
Emmida (Einmitt það).
Sensatt (Sem sagt).
Skenntlett (skemmtilegt).

Æfingar til að æfa skýran framburð. Berið fram hvert einasta 
talhljóð og ýkið fremur en hitt. 

Hávamál
Berið þetta fram NÁKVÆMLEGA eins og það er skrifað!

Deyr fé deyja frændr �(athugið að bera þetta ekki fram sem frændur 
heldur frændr)

deyr sjálfur et sama 
en orðstír deyr aldrigi
hveim sér góðan getur.

Gráðugr halr 
nema geðs viti 
etr sér
aldr trega.

Tungubrjótar
Einhver erfiðasta samsetning talhljóða virðist vera /ÐR/ og /RÐ/, trúlega 
vegna þess að tunguvöðvar fara á augnablikshraða úr mestu slökun við 
myndun /Ð/ talhljóðsins yfir í mestu spennu við myndun talhljóðsins /R/ og 
svo öfugt þegar skipt er úr /R/ yfir í /Ð/. Þetta má finna í orðunum verði og 
veðri – eða niðri og Nirði. 

Hnoðri í norðri verður að veðri þótt síðar verði.
Æðarfiðrið er frá Nirði niðri á Borgarfirði nyrðri.
Trippi og tröllsligaðir trússhestar troða og traðka traðirnar í túnjaðrinum.

Orðaforði sem er notaður
Ekki er víst að áheyrendur séu kunnugir þeim orðaforða sem notaður er. Hér 
má enn nefna börn og ungmenni, einstaklinga með frávik, fólk með erlent 
móðurmál og fólk sem ekki ræður yfir fagorðum. 

Dæmi: �Einkvæmt einkenni einindis í einindamengi venslast einkvæmu einkenni 
einindis í öðru einindamengi. 
Hljóðísogsefni notað í byggingum.

Framsegjandinn þarf því að huga að því að mögulega nái hann ekki að grípa 
athygli áheyrenda vegna þess að þeir hreinlega skilja ekki hvað er verið að tala um. 

Vel og rétt framsett mál. Lengd málsgreina
Stutt og skorinort mál nær betur til áheyrenda en orðskrúð og málalengingar. 
Því þarf að gæta að lengd setninga.

Hægt er að missa niður merkingu í setningu með því að sleppa nauðsyn
legum tengiorðum eða hafa ranga orðaröð. Dæmi:

Skúta úr þotu. (Var skúta búin til úr þotu?) Þessi setning átti að vera Skúta 
sást úr þotu m.ö.o. þotan flaug það lágt að farþegar sáu skútu sigla á sjónum. 

Meðal annars lét hann kúlum rigna yfir strætisvagn með þeim afleiðingum að þrír 
farþegar særðust og lögreglubifreið (særðist lögreglubifreiðin?). Setningin átti að 
vera þannig: Meðal annars lét hann kúlum rigna yfir lögreglubifreið og strætisvagn 
með þeim afleiðingum að þrír farþegar særðust.

Stytta var reist af manninum sem skaut Frank Ferdinand erkihertoga til bana í al
menningsgarði í miðborg Belgrad höfuðborg Serbíu í gær. Var Frank Ferdinand 
skotinn í almenningsgarði í gær?

Stutt og gagnort mál
„Þetta er kona með höfuð sem snýr vitlaust miðað við fæt- 
urna.”
„Fæturnir á konunni snúa í aðra átt en höfuðið á henni.“
„Konan er með höfuð sem snýr alls ekki eins og fæturnir á 
henni sem snúa öfugt miðað við höfuðið.”
Af hverju að segja bara ekki: „Fæturnir snúa öfugt á kon
unni.”

„Maður er á sjóskíðum og er að halda í band sem er fest við bíl 
sem keyrir áfram eftir götu og er að draga hann.”
Af hverju að segja bara ekki: „Bíll dregur mann á sjóskíðum 
eftir götu.”

Svipbrigði og látbragð
Orð missa meiningu sína og geta jafnvel valdið óöryggi hjá hlust
anda ef svipbrigði gefa annað til kynna en orðin þýða sb. ef sagt er 
brosandi: „Mér líkar þetta ekki”, eða ef svipurinn gefur annað til 
kynna þegar sagt er: „Mikið er þetta fallegt”.
Látbragð getur gefið máli aukna áherslu, aukið skilning og aukið 
valdboð. 

Helstu ágallar í framsögn (radddæmi á rödd.is)

•  Sog (talað á innsogi).
•  Loft sopið sífellt inn í smáskömmtum á meðan talað er.
•  Mishraði. Sum orð sögð hægt, sum hratt eins og slitróttur gangur í bílvél. 
•  Vitlausar áherslur. Aðaláhersla lögð á annað, þriðja eða fjórða atkvæði
•  �Slit á samsettum orðum m.ö.o. hvert orð í samsettu orði borið sérstaklega 

fram. 
•  Sérhljóðar dregnir. 
•  Ofröddun. Talmálið ofraddað eins og hálfsungið fram.
•  Blástur á önghljóðum í enda orða eins og blástur á G í „ég” eða „og” 
•  Tónhæð lækkar skyndilega í enda setninga.

Æfa skýra framsögn með því að lesa eftirfarandi texta:
Leggið mikla áherslu á lykilorðin sem eru sérstaklega merkt.

Svo var það eitt vorið, einmitt á þeim árum, sem þyngst var 
ómegðin á Lágeyri að lengi vel voru gæftir fátíðar og lítill afli. 
Fyrsta verulega góða daginn var róið snemma og með margar 
lóðir. Þá er fóstri minn hafði lagt lóðir sínar var þrifið til matar
skjóðu og blöndukúts.

Skiptið út lykilorðunum og reynið aftur. Núna eru lykilorðin 
nafnorð.

Svo var það eitt vorið, einmitt á þeim árum, sem þyngst var 
ómegðin á Lágeyri að lengi vel voru gæftir fátíðar og lítill afli. 
Fyrsta verulega góða daginn var róið snemma og með margar 
lóðir. Þá er fóstri minn hafði lagt lóðir sínar var þrifið til matar
skjóðu og blöndukúts.

Síðan má skipta út lykilorðum og hafa bara áherslur á lýsingarorð 
o.s.frv.

Æfingar
•  �Finnið alltaf lykilorð og gefið því tilfinningu. Dæmi: „Hann 

ELSKAÐI hana af ÖLLU hjarta”.
•  �Farið með ljóð og leggið sérstakar áherslur á fornöfnin, t.d eins 

og á persónufornöfnin.
•  Lesið eins og þegar prestur tónar. 
•  �Takið fleygar setningar úr bókmenntum og verið með látbragð 

á þeim orðum sem skipta máli. 
•  Sungin setning með hreyfingum.
•  �Lesið upp frétt. Fyrst á venjulegan hátt en síðan eins og fréttin 

væri auglýsing. 

Unnið í pörum 
•  �Tveir lesa upphátt. Lesið í hlutverkaskiptingu.
•  �Setjist á stóla og finnið mun á raddstyrk eftir því hvaða fjarlægð 

er milli stólanna. Raða stólum upp í röð og sá aftasti talar rólega 
og lágt til þeirra sem fremst sitja. 

•  �Snúa baki í áheyrendur og tala til þeirra. 
•  �Standa fyrir framan hóp sem situr í röð. Tala fyrst við þann sem 

situr fremst og síðan við næsta og svo koll af kolli. Ekki færa sig 
úr stað. 

•  �Tveir tala saman. Annar er reiður. Hinn reynir að róa hann og 
verður að halda ró sinni. 

•  �Lesa hver á eftir öðrum. Ekki heilar setningar heldur les hver 
og einn heila hugsun sem ekki þarf alltaf að fara eftir punktum. 

Að nota magnarakerfi
Magnarakerfi eru misjöfn að gæðum og lúta sömu markaðsreglum og annað 
– þeim mun ódýrara sem það er, þeim mun lélegra má búast við að það sé. 
Það er áríðandi að kaupa gott magnarakerfi og að hljóðneminn sé þannig að 
hann nái tali þó svo að einstaklingurinn snúi höfðinu til á meðan hann talar. 
Það fer eftir eðli starfsins hvort hentugra er að vera með höfuð- eða barmborinn 
hljóðnema (t.d. í kennslu og símsvörun) eða handborinn (t.d. fyrir leiðsögu
menn) eða hljóðnema fastan í borði (t.d. fyrir ræðumenn). Helstu kostir við 
magnaratæki eru 

a) að magna upp röddina svo hún berist betur og jafnara um húsakynnin. 
b) �að geta notað eðlilega raddhæð. Lögmál ræður því að einstaklingur 

lækkar ósjálfrátt röddina ef hann/hún heyrir til sjálfs sín. Að tala með 
afslappaðri rödd gerir það að verkum að tal- raddfæri verða slök þannig 
að raddbönd ná að hreyfast eðlilega. Árangurinn verður blæbrigðarík 
rödd sem nær mun betur til hlustanda en yfirspennt rödd sem rúin er til
finningum. 

ÆÆ
FF
II
NN
GG
AA
RR



137

Það þarf að læra að tala í magnarakerfi og ýmislegt sem þarf að 
varast. 
•  �Nota ekki kerfið til að ná niður hávaða í áheyrendum með því 

að hækka í því.
•  �Setja hljóðnemann ekki svo nálægt munni að blásturshljóð 

heyrist. 
•  �Vera ekki með kerfið svo hátt stillt að hljóð afbakist t.d. fari að 

bergmála, eða ýli í kerfinu.
•  �Vera ekki með hljóðnemann of nálægt hátalara, þá er hætta á að 

kerfið ýli.
•  �Sé magnarakerfi notað t.d. í kennslustofu þarf að hafa samráð 

við nemendur um hæfilegan styrkleika.
•  �Þess ber að gæta að slökkva á kerfinu þegar ekki þarf að tala til 

allra áheyrenda í senn.

Skýringarmynd af magnarakerfi:  
Hljóðnemi: Hér er sýndur höfuðborinn hljóðnemi en hann getur líka verið festur á barm eða bringu. Einnig eru 
til þráðlausir hljóðnemar sem haldið er á eða eru á standi. Mikilvægt er að koma hljóðnema rétt fyrir og fara að 
leiðbeiningum framleiðanda. Sendir: Hljóðneminn er tengdur í sendi sem hægt er að festa í beltisstað eða hafa í 

vasa. Sendirinn tekur við hljóðinu úr hljóðnemanum og sendir það áfram í móttakara.  Móttakari: Móttakarinn 
sendir hljóðið áfram yfir í magnara. Magnari: Magnarinn sendir hljóðið áfram í hátalara, einn eða fleiri.  

Á magnara eru jafnan stillingar fyrir tón og styrk. Hátalari: Hátalari fær magnaða hljóðið frá magnaranum og 
varpar því til hlustenda. Hátalari skal staðsettur samkvæmt ráðleggingum framleiðanda. Ath: Magnari og 
hátalari eru einnig til sambyggðir. Er þá móttakari tengdur beint við hátalara með innbyggðum magnara. 

①

②

③

④

⑤ ⑤

Góðir siðir sem hlífa rödd og auka hlustunarlöngun

Röddin
Spennið ekki upp röddina, talið í eiginlegri raddhæð. Ástæður: 

Fyrir hlustandann. Röddin verður áheyrilegri þar sem hún er þá 
gædd tónbrigðum sem hverfa við eintóna, spennta rödd. Blæ
brigðarík rödd gefur málinu meiri þýðingu og fangar hlustand
ann. 
Fyrir þig sjálfa(n). Mun minni áreynsla á radd- og talfæri þýðir 
meiri endingu og minni þreytu.

Skýrleiki 
Leggið áherslu á hvert atkvæði orðs þannig að hvert talhljóð skili 
sér og að hver orðhluti heyrist í samsettum orðum.

Talhraði 
Talið svo hægt að talfærin nái að hreyfast eðlilega. Í of hröðu tali 
vilja talhljóð hverfa og þar með er skilningur hlustanda settur í 
uppnám. Auk þess er hætt við þreytu í radd- og talfærum.

Þagnir 
Hafið passlegar þagnir vegna þess að:

Talfæri ná að slaka á.
Jafnvægi kemst á öndun.
Hlustandi fær tíma til að melta það sem sagt var. 

Líkamsstaða
Passið líkamsstöðu sérstaklega þegar verið er að tala yfir hópi. 
Snúið því öllum líkamanum að þeim sem þið eruð að tala við 
vegna þess að:

Höfuðið situr þá rétt á hálsi og talfæri lenda ekki í skekkju eða 
klemmu. Hreyfifrelsi raddbanda er því ekki í hættu.
Talið berst betur til þeirra sem hlusta. 

Snöggsoðinn kokteill 
Það sem framsegjandi þarf í aðalatriðum að huga að – 
fyrir, í og eftir langa framsögn 

Staða líkama 
1.  Standið með fætur aðeins í sundur. 
2.  Festið ekki hnén í liðnum. Þau eiga að geta hreyfst aðeins.
3.  �Festið ekki mjaðmir. Finnið að þær séu lausar með því að 

vagga þeim aðeins.
4.  Mjaðmagrind á að vera í réttstöðu, hvorki vísa fram né aftur.
5.  �Snúið alltaf að áheyrendum, skekkið ekki höfuð. Það næst 

með því að nota hælana til að snúa öllum líkamanum. 

Öndunaræfingar í upphitun
Notið ekki rödd:
Ta	 Ta	 Ta	 Ti	 Ti	 Ti

Ki	 Ki	 Ki	 Ku	 Ku	 Ku

Pa	 Pa	 Pa	 Pu	 Pu	 Pu

Si	 Si	 Si	 Su	 Su	 Su

Há	 Há	 Há	 Hí	 Hí	 Hí

Hálsæfing til að liðka hálsvöðva
Látið höfuð detta niður að bringu. Lyftið höfði upp hægt og rólega 
þangað til það situr á jafnvægispunkti. Munið að höfuðið á ALLTAF 
að sitja rétt á jafnvægispunkti. Gott ráð er að hrista höfuðið og 
stoppa það svo snögglega. Á því augnabliki sest höfuðið rétt.

Axlaæfing til að ná úr þeim spennu
Yppið öxlum fimm sinnum og láta þær detta vel niður í hvert 
skipti. Snúið þeim í hringi. 

Andlitsæfing til að liðka andlitsvöðva. 
Andlit þarf að vera lifandi hjá framsegjanda.
Losið um andlitsvöðva með því að gretta sig af lífi og sál.
Losið ennisvöðva með því að hrukka ennið og slaka síðan á þeim.

Losað um talfæravöðva (sjá myndir á bls. 76-80)
Varaæfingar: Puðrið nokkrum sinnum. Geiflið varirnar.
Kinnaæfingar: Blásið út í kinnarnar og veltið síðan nokkrum 
sinnum loftinu á milli kinna. Ef kinnvöðvinn er stífur getur verið 
erfitt að blása út í hann. Styðjið þá hendi við aðra kinnina og 
blásið fast út í hina. 

Kjálkaæfingar: Nuddið fast upp og niður kjálkavöðvana til þess 
að hita þá. Opnið munninn eins mikið og hægt er og teygið á 
kjálkavöðvanum. Gerið þetta þrisvar til fjórum sinnum. Slappið af 
í kjálkavöðvunum og skakið kjálkann nokkrum sinnum út til hliða. 
Gerið þetta varlega ef ske kynni að það braki í kjálkaliðum. Prófið 
síðan að segja eina setningu með kjálkann alveg afslappaðan. 

Tunguæfingar: Rekið tunguna út eins og pylsu. Setjið síðan 
tungubroddinn bak við tennur í neðri góm og gætið þess að 
tungan fletjist EKKI út. Veltið tungubakinu út úr munninum eins 
langt og hægt er. Tungubak á að vera eins kúpt og hátt og kostur 
er. Lítið gagn er að þessari æfingu ef tungan er flöt. Með þessari 
æfingu er möguleiki á að ná til festarmeina við tungubein sem 
geta hindrað eðlilegar hreyfingar barka og þar með raddbanda. 
Látið tungu liggja máttlausa fram á varir.

Barkaæfing: Rennið röddinni upp og niður tónstigann með lok
aðan munn. Mummið. 

Kokæfing: „Brosið“ með kokinu. Þ.e.a.s. lokið munni og reynið 
síðan að brosa með kokinu. Þetta er hægt!

Slökun
Setjist á stól eins þægilega (ekki spenna bakið upp að stólbaki) og 
hægt er með augun lokuð. Látið tunguna liggja slaka milli vara. 

Framkallið góðan geispa. Það er einhver besta slökunaræfing sem 
til er. Auk þess þarf líkaminn á súrefninu að halda.

Athugið:

Veistu…
…�að rödd er óvarið, óviðurkennt og ótryggt atvinnutæki sem þú gætir þurft að 

byggja alla þína afkomu á?
…�að þú getur alls ekki dæmt um hvernig rödd þín berst 

til annarra né hvort hún hugnast öðrum? Þú getur 
aðeins heyrt hana glymja í eigin höfði.

…�að rödd bilar ekki af því hún er hljóð? Hljóð bila ekki. 
Hins vegar bendir „biluð rödd“ til þess að eitthvað sé 
að því kerfi sem myndar hana t.d. festa í vöðvum sem 
stjórna hreyfigetu raddbanda. 

…�að einkenni eins og erting í hálsi, þrálát hæsi, ræskingaþörf, ræma, raddbrestir, 
rödd endist ekki, raddþreyta við upplestur, söng eða almennar samræður eru 
raddveilur sem benda til þess að búið sé að ganga fram af raddkerfinu? 

…�að framburðargallar í börnum og fullorðnum geta stafað af bitskekkju, tunguhafti 
og almennu máttleysi í tungu?

…�að ef fólk nær ekki því sem þú ert að segja getur það verið vegna þess að rödd þín 
brást, framburðarhljóð duttu niður og/eða framsögnin var ekki nægjanlega vel 
fram sett?

Í þessari bók er að finna fróðleik, sjálfskoðunarlista, æfingar og ráð sem ættu að 
gagnast öllum. Gott vald á rödd og framburði fangar hlustun sé farið að reglum 
framsagnar. Talið er að um einn þriðji af vinnuafli þjóðar lifi af því að leigja út 
röddina sína t.d. kennarar, prestar, þingmenn, leiðsögumenn, lögmenn, sölumenn 
o.s.frv. Auk þess er hún þjónustutæki sem þarf að gagnast hlustanda m.ö.o. hlust
andinn þarf að heyra og skilja það sem er sagt. Raddveilur eru algengar,  sérstak
lega meðal kennara, og ástæður fyrst og fremst raktar til þekkingarleysis. 
Sjá umsagnir yfirlesara á bls. 7 og 8.

Höfundur: Dr. Valdís Ingibjörg Jónsdóttir, menntaður grunnskólakennari, 
heyrnar- og talmeinafræðingur með mastersgráðu (M.Phil) og doktors
gráðu (PhD) í rödd og raddumhirðu. Hún hefur unnið síðan 1974 við tal
kennslu. Mesta fróðleikinn og kennslureynslu hefur hún samt fengið við 
að kenna heyrnarlausu barni sínu talmál.   

A festarmein

B festarmein
málbein

hringbrjósk

barkakýli

tungublað

eyra

C festarmein


